
        
            
                
            
        

    
	З. ТҮМЭНЖАРГАЛ

	 

	ГОЛЫН ЖАРААХАЙ

	(Сургуулийн бага насныханд)

	 

	 

	“БНМАУ-ын Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨНГӨГҮЙ ЦЭЦЭГ

	 

	Би зураг зурах дуртай. Гэхдээ хураалттай түлээ зурах бүр сайхан. Баатарчуудын багийнхны дунд ЭНХ ТАЙВНЫ сэдэвт зургийн уралдаан зарлахаар нь би түлээгээ зураад л өгчихлөө. Тэгсэн чинь намайг байр эзлүүлэхгүй харин шоолж байна. 

	— Хураалттай түлээ энх тайванд ямар хамаатай юм бэ? гэж манай багийн удирдагч асуулаа. Тэгэхээр нь би:

	— Энхтайван байвал л түлээ хураалттай, нурж унахгүй. Бас хүн түлээгээ хураах завтай байна шүү дээ! Би ингэж л бодож зурсан юм гэхэд тэр:

	— За яах вэ, тийм байж, бодож зурах сайн хэрэг! гээд өнгөрсөн билээ. Нэгдүгээр ангид байхдаа нар зурсан юм. Тэгсэн чинь багш үзээд:

	— Хэзээ нар хүрэн өнгөтэй байсан юм бэ? Отгон минь гэхэд нь би:

	— Нар шар байдаг л даа. Гэхдээ нүд гялбаад байдаг юм. Би наран дээр юу байгааг харах гэж л хүрэн болгосон юм байхгүй юу? гэсэн. Үнэндээ би наран дээр юу байдгийг харах гэж, бас бусад хүүхдүүд хараг гэж хүрэн болгосон юм. 

	Би ч зураач болж чадахгүй байх аа. 

	Бас нэг удаа миний зурсан зургийг манай гэрийнхэн үзээд «өө, энэ чинь аяга байна шүү дээ. Гоё л аяга байна» гэсэн. 

	— Аяга л байна гэж үү! Энэ чинь сүүтэй цай байхгүй юу? гэж би дуу алдаад «Цайг данхтай юм уу, аягатай эсвэл тогоотой зурахаас өөр яаж болох юм бэ? Савнаас нь гаргаж зурвал юу ч үгүй асгарчихна шүү дээ» гэж хэлэхэд тэд инээлдээд өнгөрсөн. 

	Саяхан би цаасан дээр бал харандаагаар цэцэг зурлаа. Хүмүүс үзээд

	— Хөөрхөн болж. Харин өнгөгүй л цэцэг юм аа даа! гэцгээсэн. 

	— Өнгөгүй цэцэг гэж байдаг юм уу? Цэцэг бүхэн өнгөтэй шүү дээ! Миний зурсан цэцэг надад өнгөтэй харагдаж байгаа юм. Та нар л өнгий нь олж харахгүй болоод тэр биз?

	Өнгөгүй цэцэг хорвоод байтугай цаасан дээр ч байхгүй. 


ГОЛЫН ЖАРААХАЙ

	 

	Нэг удаа би хаяандаа суугаад Сонинхангай уулыг харж байлаа. Цэлмэг сайхан өдөр гэрийнхээ сүүдэрт адасга дэвсчхээд дээр нь хөл нүцгэн сууж, цэцгийн үнэртэй агаар залгилан уул харж байна гэдэг ямар сайхан гэж санана. Яг тэгж байтал манай айлын Тулгаа хүрээд ирлээ. Тэр:

	— Чи юу хийж байгаа юм бэ? гэж асуув. Би:

	— Уул харж байна гэлээ. 

	— Өө-хөө, уул хараад яадаг юм бэ?

	— Сайхан л байдаг юм даа. 

	— Тулгаа миний хажууд сууж,

	— Хүүш, би чамд нэг гоё юм үзүүлэх үү?

	— Юу юм бэ?

	— Ёстой гоё юм... гэснээ босон гүйж гэрээсээ жимсний шилтэй юм аваад ирлээ. Ус. Усан дотор гурван хөөрхөн жараахай байна. 

	— Чи үүнийг хаанаас олоо вэ?

	— Урд голоос барьсан юм. 

	— Яах нь вэ?

	— Тэжээхгүй юу. 

	— Болдоггүй юм аа... 

	— Болдог юм мэдэв үү! Түдэвдорж ахынд зөндөө олон жараахай бий. 

	— Тэр чинь загас байхгүй юу. Жижигхэн загас Москвагаас авчирдаг юм. Шилэн хоргонд байх ёстой амьтан. Энэ чинь Нүдэнгийн голд л амьдарна. Гэрт болохгүй. 

	— Худлаа!

	— Нээрээн!

	Тулгаа гомдоод надаас дөлж суув. Бид хоёрын дунд жимсний шилэн дотор гурван алтанхан жараахай цовхчино... Би жаахан бодож байгаад,

	— Чи үүнийгээ надад өгчих гэв. Тулгаа:

	— Чи яах нь вэ? гэж асуулаа. 

	— Хэрэг байна. Чи өгчих л дөө. Би чамд оронд нь нэг хар чавга, хоёр боорцог өгье. 

	— Хар чавга, жараахай хоёр тэнцэнэ гэж бодож байна уу?

	— За яах вэ, будгийн харандаагаа өгье. Бүр өгнө шүү. Тэгэх үү? Тэр жаахан бодолхийлснээ,

	— Болох л юм гэлээ. 

	— Харин чи энэ гурван жараахайг яг хаанаас барьснаа заагаад өгчих!

	— Чи дахиад нэмж баримаар байна уу?

	— Юу ч л гэсэн заагаад өг... 

	Тулгаа бид хоёр Нүдэнгийн гол дээр очлоо. Тэр нэгэн чулууны ёроол руу хуруугаараа заан,

	— Яг эндээс барьсан юм даа! гэж байна. Би тэр л чулууны ёроол руу өнөөх шилтэй усыг хийчихлээ. Жараахайнууд алтран, гялтганан сэлж одов. Тулгаа ухасхийн усанд гараа дүрснээ уйллаа. Бас,

	— Чи яагаад жараахайг тавьчихав аа! гэж үглэнэ. Би юу ч хэлсэнгүй. Ус руу л жараахайнуудын араас харж зогслоо. Удаан харав. Гурван жараахай үзэгдэхгүй болжээ... Тулгаа маань аяархан санаа алдав. 

	Тэгээд бид хоёр дуу шуу ч үгүй, гэр руугаа явлаа. Би юу ч ярих билээ дээ. Энэ чинь сургуульд ороогүй жаахан хүүхэд шүү дээ. Одоо ч нулимс нь хатаагүй л явна. Хөөрхий минь жараахайны хойноос харамсаж л байгаа гэж би бодов. Нэлээн явсан хойно Тулгаа:

	— Отгон оо! Чи жараахайнуудыг яагаад заавал тэр чулууны тэнд тавьж байгаа юм бэ? гэж асуулаа. Би:

	— Гэр нь тэр хавьд л байдаг байлгүй. Өөр газар тавьчихвал төөрчихнө шүү дээ! гэлээ. 

	Бид явсаар хаяандаа ирэв. Тулгаа:

	— За яах вэ, жараахайнууд нээрэн гэртээ хариг. Тийм ээ? Би чамаас будгийн харандааг чинь авахаа больё доо... гэж аяархан хэллээ. 



	




	ТУЛАЛДААН

	 

	Би нэг сонин юм үзсэн юм. Маш сонин юм. Юу гээч?

	Эмээгийндээ дөнгөж ирээд байлаа л даа. Эхлээд өвсний хашаагаар оров. Тэнд бас ч зугаатай юм шиг байна. Лав л үүдийг нь хаачхаад бяруу унаж тоглож байхад болох юм. Дараа нь саравчинд орлоо. «Ойр хавьд хүүхдүүд байдаг сан бол ч нуугдаж тоглож байгууштай газар чинь энэ юм» гэж бодоод сайн харж зогстол, үсний хайч шиг хоёр хөөрхөн хараацай зурс зурсхийн нисэж ирээд дээвэр доогуур орчхов. Тэнд үүрээ барьсан юм байжээ. Саравчны дээвэр өөд өлийн харвал жижиг жижигхэн чулууг голын наанги шавар, малын үс хялгастай холин зүйж өрсөн модны ур шиг нэг хөөрхөн үүр байна. Хүн бариад өгчихсөн юм шиг... 

	Түүнээс хойш би сав л хийвэл тэр хоёр хараацайг харж, үүр оромжийг нь сонирхон үзэхдээ «Энэ шувуухай ч надаас л дээр юм даа» гэж бодно. Уран барилга л гэсэн үг. Чулуу шавар хоёрыг чухам л донжийг нь олж аялуулжээ. Аягүй бол энэ бяцхан үүрэн дотроо ор дэр, ширээ сандал ч хийсэн байхаа ядахгүй юм шиг санагдана. Даанч шувууны үүрэнд хамаагүй ойртож, гар хуруугаа хүргэж болохгүй. Сүүдрээ ч тусгаж болдоггүй гэж дуулсан болохоор оролдож сэндийлэх байтугай дөхөж үзэхээс ч эмээнэ. Тэр хөөрхий хараацайнууд дайжчихвал орчлонгийн энэ олон хараацайнаас ялган олж яахин чадах сан билээ... 

	Олон ч хоног би тийнхүү шохоорхон зугаацсан юм. 

	Гэтэл нэг өдөр юу болсон гэж санана. Гайтай хөөтэй ч юм болсон доо. 

	Гаднаа сууж байтал хоёр хөөрхөн хараацай минь тээр хойноос чавхдан дүүлсээр айсуй, «Өнөө хоёр чинь ирлээ. Баахан зугаалаа байлгүй. Үүрэндээ орохыг нь харья» гэж бодоод би саравч руу гүйж хүрэв. 

	Ер нь би тэдний өглөө гарч одох, өдөр орой эргэж ирэхийг анддаггүй болчихсон юм. Зүгийг нь ч мэднэ. Тэгтэл нөгөө хоёр маань үүрэндээ орох байтугай юм боллоо. Анхандаа би учрыг нь ч олсонгүй. Үүр өөдөө цувран нисэж очсоноо нэг л хачин шавигналдаад явчихлаа. Тэгээд зэрэг зэрэг ухас ухасхийн дээвэр сөргөлөөд үүр рүүгээ нэг зүтгэлэн, нэг буцан байв. Хий агаарт чичгэнэн тогтож ямархан нэг юмыг шувууныхаа хэлээр шулганалдаж, далавчаа ирвэгэнүүлэн шогширно. Хашааны хавирга дээр гараад харсан чинь үүрэнд нь нэг болжмор ороод хэвтчихжээ. 

	Мөнөөх хоёр хараацай тэр болжморыг гаргах гэж ёстой л үйлээ үзлээ. Далавчаараа гуядна. Тогшилцоно. Тойрч тойрч байгаад эрчээрээ дүүлэн очиж мөргөнө. Цаадах нь ч тэндээс гарна гэж санахын гарз бололтой. Тэр хоёрыг бүр нэг тоосон янз алга. Яг л өөрийнхөө байр сууцад ирчихсэн адил хээвнэг нүдээ анилдуулан байна. Байтлаа нөгөө хоёр хараацайтай чинь үзэлцэж гарлаа. Хилэгнэж байгаа гэж жигтэйхэн. 

	Сүүлдээ хоёр хараацай ядарсан ч юм уу, тэмцэлдэхээ болиод нисэн одов. «Бусдын үүрэнд орж хэвтчихээд гардаггүй, бас эзэдтэй нь тэрсэлдээд байдаг яасан дээрэлхүү амьтан бэ?» гэхээс уур хүрч байлаа. «Бүр болохгүй бол муу болжморыг би гаргаад хаячихна даа» гэж бодтол бараг санахын ч зуургүй хачин явдал боллоо. Хоёр хараацай хошуундаа шавар зуучихсан нисэж ирлээ. Шавраа үүр өөдөө цацчихаад хойно урдаа орон урд гол руу явчихлаа. Тэгээд тэр хоёр нүд гүйцэхийн аргагүй шаламгайлан гол, саравч хоёрын хооронд хөрөөдөж, хайчилж ниссээр шар шавар зуун ирж үүр өөдөө цацсаар байв. Ийнхүү хоромхон зуурт л өнөөх үүрийг битүүлж орхих нь тэр. Хөөрхий тэнэг болжмор өөрийгөө дийлж байна л гэж бодсон юм байлгүй, хараацайн үүрэнд уухилан, эрэлхэн хэвтсээр байгаад ийм юм болов. 

	«Болж муу дээрэлхүү амьтан. Ёстой нэг болгож тавилаа даа» гэж би бодлоо. Нэг мэдэх нь ээ нь жавхлант хоёр хараацай маань үгүй болчихжээ. Би тэр хоёрыг баахан хайлаа. Чухам хаа одсоныг бүү мэд... 

	«Өнөө муу болжмор юу болж байгаа бол? Гаргаж өгдөг юм билүү дээ» гэж бодоод би үүрийг битүүлсэн шинэхэн шаврыг уургын үзүүрээр холтоллоо. Нөгөөх чинь гарч ирдэггүй шүү. Дээвэр өөд авираад өнгийн харвал хүзүүгээ нугалаад нугдайчихсан хэвтэж байна. Гаргаад үзлээ. Чааваас гэж дээ, муужирчхаж. Би түүнийг алган дээрээ тавиад үлээж, үлээж цөхлөө. Тэгтэл нэг юм сэргэхчээ болов. Нүд нь эргэлдэнэ. Тархи толгой нь дүйрч, газар дэлхий дайвалзан байсан юм уу гэлтэй. Зүрх нь тонгочин булгилж байна... 

	Би «дахиад чи битгий ингэж байгаарай. Муухай амьтан» гэж загнаад тэр болжморыг хөөчихлөө. Болжмор чавхны чулуу шиг л цахилан, айдас хүйдэс, гэм зэмээсээ зугтаах мэт нисэн одов. 


«ЦАГААН АРСЛАН»

	 

	Эмээ маань бодож бодож надад таарах ажил олж өгөв. Юу гэвэл би дугуйгаа унаад хурга буцааж байх ёстой. Хургаа эхтэй нь нийлүүлэхгүй, бас алдахгүй. Ийм л юм. Зуныхаа амралтаар эмээдээ нэмэр болох гэж ирсэн болохоор анхандаа ч би хурга буцаахдаа их дуртай байлаа. Бас дөнгөж энэ зун авсан унадаг дугуй минь морь унаж чадахгүй наддаа машин гэсэн үг. Овоо хэд хоног хурга буцаасан даа. Сүүлдээ уйдлаа. Эмээгийн ярьдаг үлгэр ч цөөдөөд явчихлаа. Хөдөө ямар гудамж байх биш. Хоёрхон гэр. Нэгэнд нь эмээ, Надмид эгч бид гурав, нөгөөд нь Цэрэндэндэв өвгөн эмгэнтэйгээ байдаг. Цэрэндэндэв гуайн хөгшин Жаргалант руу эмнүүлэх гэж яваад гурав хоног алга... 

	Өвгөн бид хоёр өдөр болгон л хойд хөтөл дээр гарна. Цэрэндэндэв гуай дурандана. Эмгэн нь ирвэл би чихэр хүлхэж ч магад юм чинь. Өвгөн надад «Модон хүний тухай» үлгэр ярьж өгдөг байснаа болиод хоёр алганыхаа хооронд хэдэн нүхтэй зоос шившин нүдээ анилхийлж суудаг болов. Удалгүй би ч буцах боллоо... 

	Сургуульдаа бүртгүүлэлгүй горьгүй. Гэтэл сум орох унаа олддоггүй. Уул нь аав унаа явуулна, эсвэл хүн хард захина гэсэн юм. Мартчихаагүй л баймаар сан даа. Өвгөн эмгэнээ, би буцах унаагаа харан Цагаан нохойтын хөтлийг ширтсээр... 

	Нэг өдөр өвгөнөөс би «Өнөөдөр төв орж чадах нь уу?» гэж асуулаа. Өвгөн нүдээ анин зоосоо шигшин, шившиж алган дээрээ дэлгэснээ «Ээ бүтэхгүй. Хэд хоногтоо л лав эндээ сууна. Өвөө нь юу андах вэ? Зам нь цагаан мөртөө хөл нь хүнд юм. Харин манай хөгшин л өнөөдөр ирэх нь. Цагаан арслан буулаа. Чи үүнийг хараач гэв. Би юу мэдэх вэ дээ. Элэгдсэн хэдэн зоос л байна. Арслан марслан гэж юугаа яриад байгаа юм бэ? Харин би яаж гэрийн бараа харна. Гэнэт машин дуугарахад би годхийн бослоо. 

	— Хараач Цэрэндэндэв гуай, машин ирлээ гэвэл өвгөн:

	— Хэлээгүй юу чамд, манай хөгшин ирнэ гэж гээд өвгөн өвдгөө тулан босов. Бид хоёрыг гэрийн гадаа ирэхэд машин ч ирлээ. Манай Угтаалын хоршооны «51» байна. Бүхээгт нь аав сууж явна. Оройхон би төв рүүгээ буцлаа. Өвгөн хөтөл рүүгээ алхлаа. Зоосоо л татах гэж яваа байх даа. Мэргэ ээ гэж... Цагаан арслан буулаа ч нэмэргүй л юм даа. 


БАГШДАА БИ ХАЙРТАЙ

	 

	Би эмээгийндээ зусаад эргэж ирэв. Хоёр гуравхан хоноод хичээл эхлэх юм чинь ирэхээс яах вэ. Ангийнхан маань ямаршуу болцгоосон бол? Хэдэн сар бараа бараагаа харалцсангүй... гэж бодохоос нэг л сонин санагдана. Бушуухан л нэгний өглөө болоосой гэж яарна. Багшийгаа ч их санажээ. Миний багш шиг сайн хүн энэ дэлхийд байхгүй юм шиг бодогдоно. Гэтэл гэнэт... Нэгэн удаа багшийгаа жигтэйхэн гомдоочихсоноо санав. Бодохоос л гол харлаад, уйлмаар ч юм шиг санагдаад явчихлаа. Ийм юм болсон юм... 

	Цээжээр найруулж бичих ёстой байлаа. «Эвтэй дөрвөн амьтан» гэдэг үлгэрийг маш сайн уншаад ирээрэй гэж багш хэлсэн юм. Яаж яваад ч билээ, би тэр үлгэрийг огт уншилгүй оччихжээ. Очсон хойноо л гэнэт санав. Санаад ч яах билээ дээ... Тэр өдөр ч яах вэ, тэгээд л өнгөрлөө. Маргааш нь л... 

	Багш дэвтэр тарааж өгөв. Бөөн баяр. Би «сайн» авчихжээ. Багш нэрсийг дэс дараагаар дуудаж бидний дүнг журнал дээр тавив. «Отгон» гэж дуудахаар нь би «сайн» гэж бахдалтай хэлээд суулаа. Тэгтэл... Тэгтэл Оюунтуяагийн нэрийг дуудав. Тэр дуугарсангүй. Багш дахиад л дуудав... Хүүхдүүд цугаараа л Оюунтуяа руу харлаа. Тэр учир зүггүй мэгшин уйлж байна... Багш:

	— Уйлах юу байх вэ. Хүнээс хуулчхаад... гэв. Оюунтуяа:

	— Би... Би... хэнээс ч хуулаагүй... гээд улам чанга уйллаа. Багш:

	— Чи Отгоноос «будаа идчихсэн» байх чинь билээ. Үг үсэг ч зөрүүлээгүй. Алдааг нь хүртэл хуулчхаад, ичихгүй байна уу? гэлээ. 

	Миний сэтгэл хачин оргиод нүүр хийх газар олдохгүй болов. Уг нь ч тэгсхийгээд өнгөрсөн юм. Гэвч, тэр өдрийн хэдэн цаг яаж барагдсаныг бүү мэд. Хичээл тараад би багшийн гарч ирэхийг хүлээн сургуулийн үүдэнд байсаар байв... Миний ярьсныг сонсоод багш минь «Үнэнээ хэлдэг чинь ч сайн л хэрэг. Тэр дор нь хэлчхэж чадаагүй чинь л... гэснээ: гэхдээ чи ийм гомдмоор юм хийх гэж дээ. За яах вэ, багш нь Оюунтуяагаасаа уучлал гуйна аа» гээд их чангаар санаа алдаж билээ. Би ч Оюунтуяагаас уучлал гуйсан... 

	Дараа нь түүний дүнг зассан байсан л даа. Харин миний нөгөө булхайлж авсан «сайн» дүн хичээлийн жилийн турш журнал дээр байсаар байсан. Түүнээс хойш би багшийгаа дандаа баярлуулж байх сан гэж бодоод явдаг юм. Энэ намар сургуульд очихдоо багшдаа нэг сайхан цэцэг аваачиж өгье гэж саналаа. Цэцэг тарилаа. Ургалаа. Багшдаа аваачиж өглөө. Багш миний толгойг илж «Яасан сайн хүү вэ? Баярлалаа» гээд инээж байна гэж би төсөөлөн бодов. Тэгээд би урд уулнаас цээний ягаан цэцэг түүж лаазтай шороонд суулгав. Тэр шөнөө би зүүдэллээ. Тарьсан цэцгээ очиж хартал цэцэг биш модтой чихэр ургачхаж... Муу нь юу байх вэ. Модтой чихэр багшдаа өгч болно шүү дээ. Гэхдээ би өөрийнхөө тарьсан чихрийг гав ганцхан удаа долоож үзмээр санагдав. Долоосон чинь амт нь гэж салахын аргагүй сайхан юм. Дахиад нэг долоомоор... Дөнгөж хэлээ хүргэтэл арааны шүлс савираад ирлээ. Яадаг юм бэ? Гуравхан удаа долооход дуусчих юм биш гэж санаад чихрийг их удаан долоолоо. Би тэсэхээ болиод бүр хүлхлээ... Нэг мэдсэн чинь тагнай руу юм хатгах шиг болохоор нь шүлсээ залгиад харвал чихэр дуусаж иш нь үлджээ. Одоо яана? Багшдаа өгөх бэлэггүй гэж бодоод уйллаа. Уйлж уйлж сэрсэн чинь дэр нойтон болжээ. Юуных нь модтой чихэр байх билээ? Чийдэнгээ асаан аав ээж хоёроо сэрээхгүйг хичээн өлмий дээрээ гишгэлсээр цонхны тавцан дээрх цэцгээ харвал юу ч үгүй хорчийгоод хатчихсан байлаа. Ёстой л уйлмаар... Гэвч би уйлсангүй. Өөр сайхан юм сэдэж ольё гэж шийдлээ. Багшийгаа би заавал баярлуулна даа. 


АЛДАА

	 

	«Хоёрын «А»-гийн Отгоноос «Есөн сарын нэгэн» гэдэг шүлэг уншина» гээд Оюунханд зарлачихлаа. Хоёрын «А»-гийн Отгон гэдэг нэрийг ер бишийн чанга хэлэх шиг болов. Надаас өмнө хэд хэдэн хүүхэд дуулж, бүжиглэсэн юм сан. Тэднийг Оюунханд л зарласан. Гэхдээ ийм чанга хэлээгүй дээ. 

	Нүүрээс гал бутарч өвдөг чичрэх шиг ч, бас баярлаад гүйгээд гармаар ч юм шиг... Яаж гарснаа ч бүү мэд. Нэг мэдэхэд л би тайзны гол дунд зогсож байлаа. Улаан буланд түмэн нүд гялалзана. Тэндээс Жанцандорж гуай, Дэлгэр гуай хоёрыг л танилаа. Тэр хоёр ямар ч том болчихоо вэ дээ. Их сандрахад хүн чинь мундаг том харагддаг юм байна. Уг нь би сумын төвийнхийг бүгдийг нь танина л даа. Одоо л энэ тайзан дээрээс харахад нөгөө хоёроос бусад нь огт үзээгүй улс шиг байх юм. 

	Би улаан булангийн ханан дахь хоёр хар нүхийг арай чүү л олж харлаа. Тэр нь кино гаргадаг хоёр нүх. Түүнийг олж хардаг нь ийм учиртай юм л даа. Манай хөгжмийн багш «Та нар энд зогсоод дуулахдаа юм уу, тэр хоёр нүхийг л харж бай. Энэ чинь нэгдүгээрт: олон хүний нүүр рүү хараад балмагдаж тэвдэхээс... юу яана, хоёрдугаарт: ер нь урлагийн хүний хараа дээгүүр байх ёстой... энэ тэр гэж захисан юм. Нэгэнт тэр хоёр нүхийг олоод харчихсанаас хойш дажгүй байх гэж бодоод шүлгээ эхлэх гэтэл хоолой аргав. Шарваарын минь шуумаг чичирч байна. «Яах гэж концертод оров доо. Би дэмий л юм боллоо... » гэж бодтол багшийн хэлсэн үг санаанд оров. Өнөөх л хоёр нүхээ харлаа. Нүх ч гэж дээ, хоёр аймаар дөрвөлжин хар нүд шиг л байв. 

	Би олны дундаас эмээгээ хайлаа. Эмээгээ л харж байгаад шүлгээ уншвал болох юм шиг санагдав. Гэвч харагддаггүй шүү. Харагдахгүй ч гэж дээ, би бас танихаа больчихсон юм байлгүй... Тэгсэн чинь л улаан булангаар дүүрэн инээдэм болоод явчихлаа. Гэнэт би хэлээ гаргачихсанаа мэдэв. Хөшигний ар руу гүйгээд орчихлоо... Алга нижигнэсээр... Хотоос жүжигчид ирж тоглоход ч ингэж дахиулж байгаагүй дээ. Бүр уйлмаар санагдав. Яагаад ингэж байгаа юм бэ? Яагаад... Шүлэг унших гэсэн нь болоогүй юм байгаа биз. Хүн алдаа гаргаж байхад инээлдэж, алга ташиж байдаг, томчууд яасан ч хачин юм бэ дээ гэж бодов. Гэтэл Оюунханд гүйж ирээд «Отгоон, хүүш Отгоон. Гараач ээ, гараач. Шүлгээ уншаач... » гэж байна. 

	— Үгүй ээ би чадахгүй нь... 

	— За, чи сайхан мэдээрэй. Багш нарын зөвлөгөөний хурлаар оруулна даа. 

	Багш нарын зөвлөгөөний хурал гэдэг надад шүлэг уншихаас ч аймаар санагдав. Тэгээд би:

	— Би уншъя л даа. 

	— Бушуулаач

	— Нөгөө шүлэг чинь юу гэж эхэлдэг билээ?

	— Яагаа вэ дээ, «Найм хүрэхээр»... гэж. 

	Бас л өнөөх тайзан дээрээ зогсож байлаа. Ханан дахь нүдээ ч мартчихаж. 

	 

	Найм хүрэхээр ээж минь

	Намайг сургуульд оруулсан

	Есөн сарын нэгэн бол

	Есөн сарын нэгэн бол

	Есөн сарын нэгэн бол... 

	 

	Би дараах мөрийг нь яагаад ч олсонгүй. Алга нижигнүүт бас л хэлээ гаргачихжээ. Алга нижигнэх, инээд хоёр шиг аймшигтай, сүртэй юм энэ дэлхий дээр байдаг бол уу? Энэ хэл яахаараа дандаа амнаасаа гарчихдаг байна аа. Амаа нээхгүйгээр шүлэг уншиж болдоггүй болохоор яах ч билээ дээ... «Концерт дууслаа, баяртай» гэх Оюунхандын цангинасан дуу сонстов. 

	— Яана аа. Одоо надаар ахиад концерт дээр шүлэг уншуулах болов уу? Унших л юм сан... 


БИДНИЙ ТУХАЙ ҮЛГЭР ТУУЖ

	 

	АЗ

	Оршил

	 

	— Яасан хэцүү юм бэ дээ? Хүн байна гэдэг чинь шал дэмий юм. Юунд би хүн болж төрөв дөө гэж бодохоос Жаалхүүгийн гол харлана. Ээж «Чи чинь ямар мал шиг хүүхэд вэ? Хүний үг авна гэж ер байхгүй. Амьтны хүүхэд хичээл номдоо сайн сурч эцэг эхээ баярлуулаад л гэрийнхээ ажил төрөлд нэмэр болоод л хэл үг удаж чихнээс хонх уяхгүй сайхан байх юм. Манай энэ л гэж яачихсан хүн бэ? Нүүр царайны нь байж байгааг хараач. Газар дороос гараад ирсэн юм шиг хаалгаар цүнхтэй номоо чулуудчихаад л бараа сураггүй арилаад өгнө. Ёстой нэг тэнгэр нь хаясан хүүхэд гэж баахан яншсан. Хичээл дээр ангийн багш бас зөндөө зэмлэсэн. «Ганцхан чиний чихийг бөглөж байгаад би хичээл заагаа юу?»... ч гэх шиг, бас цэвэрлэгч авгай юу гэлээ? «Энэ олон зуун хүүхдүүд бүгдийнх нь гутлын шавхай нийлээд ч ганцхан чинийхэд хүрэхгүй. Дэндүү заваан жаал юм.... гэж загнасан. Айлын хүүхдүүд зүгээр л инээд алдаад гүйж явах юм. Яасан сайхан юм бэ? Би л гэж дайралдсан болгонд нүд үзүүрлэгдэж явах... Эмээгээс ондоо өмөөрөх ч хүн байх биш. Би ч аз заяагүй амьтан юм даа. Хэрэггүй л хүн болж төрж... Яах ч гэж хүн болж төрөв дөө. Түүний оронд нэг сайхан морь болоод төрчихгүй. Хэрэв би морь болж төрсөн бол хэн ч намайг хичээл давтсангүй, гэрийн бараа харсангүй, шавхай чирлээ, энэ тэр ээ гэж үглэхгүй сэн. Ер нь ингэж байхаар гэв гэнэтхэн л морь болчих юм сан гэж бодов. 

	 

	НЭГ. Яг тэгж бодтол... 

	 

	Жаалхүү морь болчхов. Үнэхээр морь шүү. 

	... Жавхалзсан сайхан үрээ болчхоод явж байхад нь хэн ч түүнийг «Хүүе, сургуульдаа очооч. Бас л хожигдчихлоо» гэж хашхирсангүй. Өдөржингөө тэнэлээ. Ганцхан гэм нь хүүхдүүд шиг бөмбөг өшиглөж тоглохгүй л... Гэвч тэр морь хашааныхаа хүүхдүүдийн тоглохыг харж баахан зогслоо. Өөрийнхөө багийг хожигддогийн даваан дээр л бөмбөгийг булааж аваад нөгөө талын хаалга руу хурдалчихмаар санагдаад болдоггүй. Гэвч морь хэзээ л хүүхдүүдтэй бөмбөг өшиглөж байлаа даа. 

	Тэгж байтал ээж нь тэнд хүрээд ирэв. Морь ч үхтлээ айлаа. Одоо харь. Аяга шаазан угаа. Хог шүүрд гэх байх даа гэж зүрхшээн бодтол дэргэдүүр нь ажиг ч үгүй өнгөрөөд явчхав. Одоо тэр Жаалхүү биш морь юм чинь

	... Орой болохын алдад нөгөө хар үрээг нэг өвгөн барьж аваад явлаа. Санаандгүй байтал шүү дээ. Мэдсэн бол тэр, баригдахгүй хулжчих байсан юм. Гэтэл одоо хазаарлуулаад хөтлүүлж явна. Өвгөн хашаанд оруулж өвс тавьж өгч байна. Өвсийг үнэрлэхээс өөр яах билээ? Харин ус нь зүгээр юм. Морийг түүхий ус уулаа, хоолой чинь өвдөнө гэж загнахгүй нь сайхан. Гэтэл маргааш нь хэрэг биш болов. Хар үрээг тэргэнд хөллөлөө. Өнөөх өвгөн тэрэгний арал дээр сандайлаад шалхийтэл ороолгож байна. Хэцүү шүү. Тэгээд өдөржин түлээ зөөлөө. Сүүлдээ ч бүр эцэж цуцахын туйлыг үзлээ. Хашигнахаар ташуурдана. Морийг тэгэлгүй яах вэ дээ. Орой нь бүр ч аймаар юм болов. Түүний уруулыг цоровдож байгаад хөлд нь тах хадав. Яг л ул руу нь хадаас шаана гэдэг аймаар биз. Хар үрээ зөндөө уйллаа. Жаалхүү чигээрээ байсан бол ч орилоод, гуйгаад хэлэх сэн. Даан ч морь болчихсон юм болохоор яах вэ дээ. Ямар ярьж чадах биш. Тэгээд зогсоогүй ээ. Бас час улайтгасан төмөр тамгаар ташаан дээр нь хэншүү хярвас ханхлуулан дарлаа. Ямар аймаар гэж санана. Хүн байх ч хэцүү юм. Морь байх бүр ч хэцүү юм, Яая даа? Яасан азгүй юм бэ? Ингэж байхын оронд чоно... нээрэн чоно болсон бол хамаагүй дээр. Яршиг зүгээр, чоно болчих юм сан. 

	 

	ХОЁР. Яг тэгж бодтол... 

	 

	Яг тэгж бодтол, хар үрээ биш чоно болчхов. Сэрвээ нь боссон зэгзгэр саарал чоно болчхоод явж байхад хэн ч түүнийг энэ ээ тэр ээ гэсэнгүй... Барьж авч хазаарласангүй, уясангүй. Тэргэнд оруулсангүй. Бас хөлд нь тах хадсангүй. Ташаанд нь тамга дарсангүй... Ой тайгаар өдөржин тэнэлээ. Харин хот орж, хүүхдийн паркаар явж болохгүй нь гонсоймоор. Гэлээ ч яах вэ. Яг явсаар нэг их бөөн монос дотор орчихлоо. Гэрэлтсэн хар мойл багсайгаад даанч гоё. Мойлыг амаараа шувт шувт шувтран идлээ. Гар байхгүй юм чинь. Гэдсээ дүүртэл идэж аваад модны захад гарав. Гэтэл... гэтэл яасан гэж бодно оо. Чихнийх нь хажуугаар сум шунхийгээд өнгөрөв. Яана аа. Хар эрчээрээ зугтлаа. Гэтэл өмнөөс нь хоёр улаан халтар нохой дүүлэн айсуй. Эзэн нь ард нь алаг морьтой давхиж харагдана. Тэр алаг морьтой хүн Жаалхүүгийн өөрийнх нь өвөө байлаа. Тэр өвөөгөө таниад гүйгээд очмоор санагдсан ч чоно болчихсон юм чинь яах билээ дээ. Яаж ойлгуулах билээ дээ. Буцаад зугтлаа. Балар ширэнгэн дундуур бултаж арай гэж амь мултрав. Өлсөж байгаа гэж хачин. Нэгэн харанхуй хонгилд орж хэвтээд тэр юм бодлоо. 

	Чоно байх ч, хүн байх ч аль аль нь шал дэмий юм. Ялангуяа чоно байна гэдэг бүр ч зовлонтой юм. Ямар азгүй юм бэ? Би юу болох вэ? Хорвоод хамгийн жаргалтай амьтан юу вэ? Хотондоо амар тайван хэвтээд л хивж байдаг хонь ч сайхан юм уу даа? Ер нь хонь л болбол дээр байх. 

	 

	ГУРАВ. Яг тэгж бодтол... 

	 

	Яг тэгж бодтол, саарал чоно биш мэхээр эвэртэй хундан төлөг болчхов. Бөмбийсөн хөөрхөн хундан төлөг болоход нохой ч хөөсөнгүй. Бууны сум ч шунгинасангүй. Хүн биш, морь биш, чоно биш, хонь л юм чинь ёстой л сайхан байна. Шөнө хашаанд хэвтэнэ. Өдөр бэлчинэ. Ус ууна. Хааяа гэрийн шуулттай хаяагаар боорцог моорцогхон олоод идчихнэ. Харин тэвэг өшиглөж, самарт явж болохгүй нь л хэцүү. Овоо аятайхан байж байтал бас л нэг өдөр болохоо болив. Ойрхон газар бэлчээгээд л орой аваачаад хашчихдаг хоньчин өвгөн тэр өдөр бүр хол туугаад явчихлаа. Эцэж туйлдтал туув. «Энэ одоо хаашаа аваачих гэж хоол ундгүй туугаад байна аа. Ямар балай юм бэ?» гэж төлөг бодов. «Бусад муу сайн хонинууд юм ч болоогүй юм шиг л явах юм. Урьд хүн байж үзээгүй болоод л тэр дээ» гэж бас бодов. Яваад л байлаа. Яваад л байлаа. Тэгсэн чинь мах комбинат дээр ирдэг юм байна. Мах комбинатын сараалжин хашаа руу түрүүчийг нь оруулж эхэллээ... Хонинууд үхэх гэж байгаагаа мэдэхгүй тэнэг царайлаад л дув дуугүй ороод байна. Эргэж зугтаая гэтэл ямар ч арга алга... 

	Одоо би хүн ч биш, морь ч биш, чоно ч биш, элэгний нухаш юм уу, аяны зууш болно. Яана аа. Лаазлуулаад дэлгүүрт очно. Өнгөрлөө... Ээжээ, Ааваа. Намайг аваач гэж хашхирмаар. Гэтэл хонь юм чинь яах билээ. Жаахан хундан төлөг хаалганд ойртсоор л... Баларлаа, баларлаа. «Хүн болох юм сан. Хамаагүй ээ, бүр муу, тэнэг ч хамаагүй хүн болох юм сан» гэж бодно. Болдоггүй шүү. Хүн болдоггүй. Морь болъё, чоно болъё, хонь болъё гэхэд дорхноо л, бодмогц л болоод байсан. Гэтэл яг хүн болъё гэхээр болдоггүй, яасан заяагүй юм бэ? Заяа нь хая даа, би хүн байж л байхгүй. Яана аа гэж цухалдав. Сугараад үлдчих санаатай хоцортол шилбүүр тасхийлээ. Хашаа руу орлоо. Ингээд дууслаа. Хундан төлөг нулимс цувуулан уйллаа. Хашаагаар оронгуут... Ура. Яасан их аз вэ? Өвдөг цоорхой хөх даалимбан өмдтэй, халтар нүүртэй сөөсийсөн жаал болоод хувирчих нь тэр ээ. Хагартлаа баярлаад толгой өргөн харвал, түрүүчийн өнөөх шилбүүрдээд байсан өвөө гэнэт түүнийг олж үзээд:

	— Хүүе, чи энд юу хийж яваа юм бэ? Гэртээ харь, миний хүү. Энэ муухай шавхай дотор яаж яваа юм бэ? Гар, гар гэлээ. 

	 

	Төгсгөл

	 

	Бөөн баяр. Үхээд боссон хүн л ингэж баярлах байх даа. Жаалхүү ганц ухасхийгээд хашаа даваад гүйчихлээ. Тэр «Хүн байх яасан сайхан юм бэ? Хүн бүхнийг дийлдэг. Хүн болж төрнө гэдэг ямар их аз вэ. Би хичээл номоо давтаад, аав ээжийнхээ үгэнд сайн ороод байхад зэмлүүлэх ч үгүй шүү дээ. Зэмлүүлсэн ч яах вэ. Одоо би ёстой жинхэнэ сайн хүн болно. Аав, ээж ээ, багш нараа, цэвэрлэгч эгч ээ та нар намайг хараарай» гэж баярлан бодлоо. Тэгээд тэр эжий, аавдаа очихоор хар эрчээрээ гүйн одов. 


ШАГНАЛЫН ЗҮҮД

	 

	Оршлын оронд

	 

	Найзууд аа! Би та нарт нэг хөгийн юм ярья. Энэ уг нь их нууц зүйл. Би хэнд ч ярихгүй гэж бодож байсан юм. Тэгсэн чинь хэл загатнаад болдоггүй. Гэхдээ би нэг л юмыг яасан ч хэлэхгүй! Нэг л юмыг

	За юу?

	Хэзээ ч, хэнд ч хэлж болдоггүй нууц гэж бас байдаг шүү дээ. 

	 

	Энэ орчлонгийн цор ганц гайхамшгийн тухай өгүүлэх нэгдүгээр бүлэг

	 

	... Дэлхий хайлчихмаар халуун өдөр байлаа. Би гэрийнхээ сүүдэрт хэвтэж байсан юм. Юм бодож л байхгүй юу. Жишээлбэл:

	Зун болдоггүй болоосой. Зун ч ер нь шал дэмий юм даа. Бүр нозооруулчих юм. Хавар, намар ч бас танагтай. За, тэгээд өвөл шиг сайхан цаг ч алга. Зун л болдоггүй баймаар юм. 

	Багш:

	— За, хүүхдүүд ээ, «Жилийн гурван улирал» гээд гарчиг тавьчих. Манай эх орон бол эх газрын эрс тэс уур амьсгалтай. Хавар, намар, өвөл гурван улирал ээлжилдэг гээд л заачихна биз гэх мэт юм. 

	Тэгтэл ч эмээ хангинаад уналаа. «Дуулж байна уу, чихгүй толгой. Бас л хар цай уулгах нь». 

	Өнөө хэдэн хурга нь л алга болчихсон хэрэг. Тэр хэдэн хурга дандаа намайг зовоож байдаг юм. Явахаас даа гэж бодов. Харин би тэгэхэд энэ дэлхийн цор ганц гайхамшиг руу явж байгаагаа мэдээгүй юм. 

	Юу болсон гэж санана. Би нэг хадан цохион дээр гарч хургаа хардаг байсан юм. Тийшээ л мацаж явав. Гэтэл цохионы ёроолд нэг зурам цогнойгоод сууж байна. Намайг харчхаад «шого-шого, шого-шого» гэж шогширч байна. «Чи муу бас юу гээд байгаа юм бэ?» гээд зандарсан чинь тоох ч янзгүй шүү. Тэгэхээр нь би барьж явсан бөмбөгөөрөө шидчихсэн юм. Зурам шарвагас гээд нүхэндээ орчихлоо. Гүйгээд хүрсэн чинь бөмбөг алга. Хавьд алга. Цохионы ёроолын заалхайгаар орчихсоноос л гарцаагүй. Түүгээр би ч багтмаар санагдав. Тэгээд л мөлхсөн юм. Тэгтэл яасан гэж санана аа. Тээр тэнд гэгээ гараад байв. Хадны хөндий улам л уужуу болсоор байлаа. Сүүлдээ ч босоод явж болохоор болов. Гэтэл улам тодорсоор, нэг мэдэхэд өдөр шиг саруулсаад ирсэн юм. Агуйн хана мөнгөн юм шиг гялталзана. Адраас хааяа хааяахан дусаал дусна. «Энэ чинь мөнхийн ус биш байгаа» гэж бодогдоод явчихлаа. Мөнхийн ус мөн бол «Одоо ч надад хөгшин хонины нас үлдсэн биш дээ» гэдэг эмээдээ, бас үлгэр хэлдэг Сүндэв гуайд, «Жаргалын найман морь» зурж суудаг Пунцаг өвгөнд, ер бүх хүнд аваачиж өгнө. Өө, нээрэн муу хүнд бол өгч болохгүй юм байна. Жишээ нь: Хотын талбайд нялх хүүхдээ үүрээд явж байсан ливан авгайг буудаж унагачхаад шал тоохгүй инээж байгаа израилийн цэргийг би киноноос харсан. Тэр мууд мөнхийн ус өгч яасан ч болохгүй гэж бодов. 

	Тэгтэл юу болсон гээч? Шилэн дотор яваа юм шиг болов. Доошоо, дээшээ, хажуу тийшээ ер хаашаа ч харсан дүрс минь эгээ л усанд тусаж байгаа юм шиг тов тод үзэгдэж байлаа. Тэр ч байтугай сонин хачин юм болсон... Сэржмядаг, балжингарам, цагаан уул, хонгор зул, сарнай... өө, орчлонгийн бүх цэцэг (шилэн дээр цэцэг ургаж гээд төсөөлөөд үз л дээ) найган байна. 

	Гэтэл яасан гээч? Гэнэтхэн л хаа нэгтээ хөгжим дуугарч гарлаа. Агуйн адарт нэг бяцхан нар ягуухан хөвж явна. Тавтын мөнгө шиг л жижигхэн нар шүү дээ. Өөр юу ч үл үзэгдэх атал мөнөөх хөгжим эгшиглэсээр л байлаа. Би явсаар нэг булан тойров. Цэнхрэвтэр өнгийн туяа цацраад явчихлаа. Тэнд л өнөөх орчлонгийн цор ганц гайхамшиг байсан юм. Тоолъё ч гэсэн тоо хүрэлцэмгүй олон чавхдастай томоо гэгчийн ятга хөгжим байсан юм. Тэр ятгын чавхдас бүхэн нэг нэг өнгөтэй. Ягаан, цэнхэр, шар, хүрэн, саарал, тас хар... гээд л бүх өнгөтэй. Эхлээд би, тэр ятга яагаад өөрөө дуугараад байгаа юм бол гэж гайхаж цөхлөө. Өөрөө дуугараагүй юм билээ. 

	 

	Зүүд өгдөг анахай өвөөгийн тухай хоёрдугаар бүлэг

	 

	Мөнөөх уянгалан эгшиглэгч хөгжмийг би гайхан харж зогслоо. Тэгж байтал гэнэт тэр ятга дуугарахаа байчихсан юм. Гэтэл араас нь нэг хүн, нэг бяцхан хүн гараад ирэв. Ердөө л ганцхан төө биетэй хүн байлаа. Тэр хүн намайг саравчлан хараад:

	— Чи чинь юун хүү вэ? гэж сөөнгө дуугаар асуув. Би юун дуугарахтай манатай. Гэнэт хэл татчих шиг болсон. Тэр хүн газар завилаад суучихлаа... 

	Тэгээд нэг хэсэг юу болсныг санахгүй байна. Бодвол балартаа биз. Яаж сэхээ орсныг мэдэхгүй. Та нар ч гэсэн, тийм нэг жижигхэн хүнтэй гэнэт тулгарчихвал айна л даа. 

	Би:

	— Би танд ямар ч гэм хийхгүй. Би яах ч үгүй. Би жирийн л нэг жаал хүү байна. Санаандгүй энд ирчихлээ гэсэн юм. Нөгөө бяцхан хүн суусан чигээрээ л (намайг улам айчихна гэж тэгсэн байх л даа):

	— Зүгээр, зүгээр. Чи их сайн хүү шиг байна. Өвөө нь ч гэмгүй амьтан. Харин чамд гоё юм үзүүлнэ. Миний хүү бүү ай гэж намуухан хэллээ. «Өвөө нь» гэхээр нь л харсан чинь, нээрэн өвгөн хүн байна. Тэр түмэн үрчлээ болсон хатангир гараар өвдгөө тулж сууна. Нүүр нь их үрчлээтэй, нулимс гүйлгэсэн жалхгүй нүдтэй, нарийхан хүзүүтэй, цав цагаан толгойтой, бүсэлхийгээ хүрсэн цагаан сахалтай юм. Элгэн хүрэн даавуу дээлийн цаанаас туранхай дал мөр ёрдойно. Тэгээд тэр төө биетэй өвгөн баахан сонин зүйл ярилаа. Түүний намуухан аятайхан яриаг сонсоод нөгөө их айдас ч сарнин алга боллоо. Би:

	— Та чинь юун хүн бэ? гэж асуув. 

	— Өө, өвөө нь орчлонгийн бүх хүнд зүүд хувааж өгдөг хүн дээ. 

	— Зүүд хуваана гэсэн чинь юу гэсэн үг вэ, өвөө?

	— Яагаа вэ, хүн зүүдэлдэг шүү дээ. Чи ч зүүдэлдэг биз дээ. Тэр зүүдийг чинь би л өгч байдаг ухаантай юм. 

	— Та тэгээд яагаад ийм жижигхэн байгаа юм вэ?

	— Өө, өвөө нь бүр их том байсан. Тэгээд жижгэрсээр жижгэрсээр иймхэн болчихсон юм. Танай өвөөгөөс ч том байлаа даа. 

	— Та тэгээд жижгэрсээр байгаад дуусчихвал яана аа. Тэгвэл хүнд хэн ч зүүд өгөхгүй болно. Хүн зүүдлэхгүй бол... 

	— Үгүй ээ, хүү минь. Өвөө нь буцаад л том болчихно. Нэг том болоод л нэг жижигхэн болоод л байдаг юм. 

	— Ямар хачин юм бэ? Хүмүүс тэгдэггүй шүү дээ. 

	— Тийм л дээ. Гэвч би тэгдэг юм. Зуу хүрээд л ахиад өснө. Бас зуу хүрээд л жижгэрчихнэ. 

	— Одоо та хэдэн настай вэ?

	— Өө, мэдэхгүй мартчихсан. Би наян найман оронтой тооноос цааш мэддэггүй юм. 

	— Таныг хэн гэдэг юм бэ?

	— Намайг уу, намайг зүүд өгдөг Анахай гэдэг юм. 

	Бид хоёр ингэж л танилцсан юм. Анахай өвөөгийн тэр ятга хөгжим их учиртай эд юм гэнэ. Чавхдас болгон нь л нэг янзын зүүд гэсэн үг. Жишээ нь: Цэнхэр чавхдас татахад баяр баясгалантай зүүд гарна гэх мэт. Би:

	— Одоо хүмүүс бас л зүүдэлж байгаа юм уу?

	— Зүүдлэлгүй яах вэ. 

	— Одоо чинь өдөр шүү дээ. Хүмүүс унтаагүй... 

	— Иш, хүү минь, дэлхийн нэг талд нь өдөр, нөгөө талд нь шөнө байдаг шүү дээ. Өдөр болж байгаа талд нь ч нойрсож байгаа хүн бий гэснээ гэнэт ухасхийн босож:

	— Ээ, хоёулаа ярьсаар байгаад баахан хүнийг дэндүү удаан зүүдлүүлчихлээ гэв. Тэгээд мөнөөх ятга хөгжмийнхөө чавхдасыг татан гүйж гарлаа. Нэг л соньхон уянга дуурьсана. Зүүдний ятгаар хөгжимдөж байх зуураа Анахай өвөө ярьсан нь:

	— За, хүүхээ, хүнд зүүд өгнө гэдэг их учиртай даа. Ухаандаа л одоо Нью-Йоркт нэг ядуу өнчин жаал амтлаг халуун хуушуур идэж байна гэж зүүдэлж байна. Чааваас даа, тэр муу жаал өчнөөн хоног хэлэн дээрээ юм тавиагүй юм. Хэзээ ч билээ дээ, хог дээрээс нэг жаалхан хөгцөрсөн талхны булан олж мэрсэн. Зүүдэндээ ч болсон цадаж үзэг л дээ хөөрхий. Бас Баб-Эль-Мандебийн хоолойд нэг авгай талийгч хүүхдүүдээ ирлээ гэж уйлан зүүдэлж байна. Тэнд цагаачилж ирээд байгаа хүн. Хоёр сайхан хүүг нь цэрэгт авч яваад үгүй хийчихсэн юм даа. Ээ, хүү минь дайн шиг муухай юм алга. Өө, энэ чинь, аа тийм. Бас нэг жаал хүү дүнгийнхээ дэвтрээр дүүрэн «2» авчхаад нүдний булай боллоо гэж хар дарж байна. Залхуу тархи байгаа юм. Сэрээд гэмшиг. Бас Москвад нэг пионер охин уран гулгалтын дэлхийн аварга болов гэж зүүдэлж байгаа юм. Тэр дэлхийн аварга болж чадах хүүхэд дээ. Зүүрмэглэхдээ ч сайхан мөрөөдлөө орхихгүй байг. Тийм үү хүү минь? гэв. Би:

	— Тийм, тийм гэлээ. 

	 

	Хорлогчин гэдэг сарьсан багваахайн тухай өгүүлэх гуравдугаар бүлэг

	 

	Анахай өвөө бид хоёр хүн зүүдлүүлж байтал нэг хачин юм болов. Бид хоёр манай эмээг зүүдлүүлж байв. Яг тэгэхэд эмээ дугхийчихсэн юм билээ. Анахай өвөө хаана, хэн, юу зүүдлэх ёстойг андахгүй юм чинь. Зүүд өгдөг өвөөд би эмээгийнхээ тухай ярьсан юм. Юу гэвэл би том болоод зохиолч болно л гэж мөрөөддөг. Зохиолч болох хүсэлтэй хүүхэд чинь ном их унших ёстой биз дээ. Тэгтэл эмээ «Чи зуныхаа амралтаар хэд хоног ирэхдээ үргэлж л эрээн цаас шагайж байх юм. Нохой долоо гэж. Онц сурлагатан, онц сурлагатан л гэнэ. За ямар ч сурсан яалаа. Бүр нэг амьтны адаг болчихгүй л бол.... Онц сурлагатан гэдэг чинь шувуугаар бол галуутай л адилхан. Тэр үзэсгэлэнтэй юу гэвэл үзэсгэлэнтэй. Гэхдээ хунг яаж гүйцэх вэ. Шумбадаг уу гэвэл шумбадаг. Гэхдээ ангирыг яаж гүйцэх вэ. Нисдэг үү гэвэл нисдэг. Харин тас, бүргэд шиг өндөрт хөөрөхгүй. Бас өндөглөдөг үү гэвэл өндөглөдөг. Гэхдээ тахиа шиг өдөрт хэд хэдийг гаргахгүй. Юм юмыг оронцоглодог байснаас ганц юмыг гоц чаддаг байвал дээр дээ. Хар л даа Цэрэнпунцаг шиг моринд гарамгай хүн хаа байна. Энэ голын хэдэн эмнэгийг хасд хийлгэнгүй, мөн ч хэрэгтэй хүн. Цэрэнпунцагт «Тэр хими, физик чинь даанч хэрэггүй. Харин түүнд орвол жаахан сурын тасархай дээр» гэж үргэлж үглэж байдаг юм. Тэр буруу бодлыг нь үгүй болгох зүүдийг эмээд минь өгчхөөд байлаа. Тэгтэл сүрр-сүрр хийсэн чимээ гарч, ятгын эгшиг алдраад явчихлаа. Би ч ер юу болсныг анхандаа мэдсэнгүй. Анахай өвөө:

	— Хүүш, чи цаашаа гэм. Дандаа юм будилуулж ээдрээж явдаг дамшиг шүү гэж хэн нэгнийг зандарч байна. Гайхаад харсан чинь тээр дээр нэг сарьсан багваахай эргэлдэнэ. Зүүд өгдөг өвөө:

	— Жаалхүү чи энэ амьтныг нэг хашраагаад өгөөч. Намайг ингэж элэг бариад байдаг юм. 

	— Өвөө энэ яадаг юм бэ? гэсэн чинь

	— Зүүд сарниачихдаг дайсан байгаа юм гэнэ. Би цамцаа тайлж бариад нөгөө сарьсан багваахайтай хөөцөлдчихлөө. Баахан элдлээ. Арай чүү л гэж дарж авсан шүү. Барьж авчраад:

	— Үүнийг алчих уу, өвөө гэсэн чинь өвөө:

	— Хүүш болохгүй. Байг хүү минь гэж байна. Би тэр сарьсан багваахайг аргамжиж орхив. «За болж, болж» гээд өвөө жигтэйхэн баярлаж байна. Өвөөгийн ярьсан нь:

	— Үүнийг хорлогчин гэдэг юм. Би насаараа үүнд чадуулж байгаа юм. Нэг ядарсан амьтан юм идэж уух гэж байна гэж зүүдлээд яг сайхан иддэгийн даваан дээр нь сэрээчих жишээтэй. Эсвэл баярлаж догдолж зүүдлэх ёстой хүний зүүдийг аймшигтай, түгшүүртэй болгоод, нэг бол хар дарж, шаналж зүүдлэх учиртай хүнд саруул сайхан зүүд өгүүлчхээд болдоггүй дайсан байгаа юм. Одоо нэг номхорно оо гайгүй гэж байна. Би:

	— Өвөө та, энэ муу хорлогчныг залхаж цөхрөхөөс нь нааш тавьж болохгүй шүү гэж захилаа. 

	— Ээ, тэгэлгүй дээ. Тийм амар ч алдана гэж ярихгүй ээ хө, гээд Анахай өвөө сахлаа илбэн инээмсэглэж байна. Хорлогчин номхорч л таарна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

